
   Çăлтăрсем! Каçхине вĕсем пĕлĕтре çав тери нумай.Унта пĕчĕккисем те, пысăккисем те, çуттисем те, тĕксĕммисем те пур. Пысăк чăрăш çине гирлянда çакса янă пекех туйăнаççĕ çак çăлтăрсем.

Каç пулсан эпĕ вĕсене телескоппа пăхса киленме юрататăп. Пĕр каçхине манăн ыйхă килмерĕ, чун телескоп патне туртăнчĕ. Пуçларăм вара каллех çăлтăрсене сăнама. Акă мĕн асăрхарăм эпĕ çав каç. Икĕ çутă çутă çăлтăр пĕр-пĕрне хирĕç шăваççĕ. «Ну халь пырса çапăнаççĕ», — тесе шухăшлатăп хам ăшра. Телее, эпĕ шухăшланă пек пулмарĕ. Пĕр-пĕрин патне çитсен вĕсем чарăнчĕç те çаврăнма пуçларĕç. Унччен те пулмарĕ ытти çăлтăрсем вĕсене çаврашкана çавăрса илчĕç, унтан тата тепĕр çаврашка. Пуçларĕç вара çак икĕ çаврашкари çăлтăрсем варринчи икĕ çăлтăр тавра çаврăнма.Пĕр вунă минут çапла çаврăннă хыççăн çавракари çăлтăрсем пурте çутă йĕрсем хăварса айккинелле вĕçсе кайрĕç. Çак самант салют янă вăхăтри пекех туйăнчĕ мана. Икĕ çутă çăлтăр çаплипех юнашар тăрса юлчĕç. 

…Унтанпа çулталăк çитрĕ ĕнтĕ. Темшĕн манăн паян каллех телескоп патне чун туртăнать.Чĕре мана улталамарĕ. Телескоп витĕр эпĕ каллех çак икĕ çăлтăра асăрхарăм. Вĕсем паянхи кун та юнашарах. Вĕсен йĕри-тавра питĕ пĕчĕк çаврашкара питĕ вĕтĕ çăлтăрсем вырнаçнă.Эпĕ пĕлтĕр çак вăхăтра çăлтăрсем пĕрлешсе туй тунине куртăм пулмалла. Паян вара вĕсен пĕчĕк çăлтăрĕсем те нумай. Телей пултăр сире, çутă çăлтăрсем.

  